
ARTZAPE ALDIZKARIAk ez ditu bere gain hartzen  
aldizkarian argitaratzen diren iritziak.
 
GETARIAKO UDALAK, FORU ALDUNDIAk eta EUSKO 
JAURLARITZAk diruz lagundutako aldizkaria.

EDITORIALA ETA AURKIBIDEA

Bi urteren ondoren, erasotzaileak  kartzela-zigorra 
jaso zuen.

Egoera hauekin bukatuko badugu, beharrezkoa da 
herritarrok gaitzespen-erantzun kolektibo eta irmo 
bat ematea. Azpimarratu nahi dugu denon ardura 
dela zentzuz jokatzea eta besteen pribatutasuna 
errespetatzea, eta erasotua izan dena babestea. 
Funtsezkoa da zurrumurruak ez zabaltzea: ez da inoren 
interesekoa nor izan den erasotua, ezta erasoaren 
xehetasunak eta morboa eragiten duten bestelako 
komentarioak ere. Berriki ikusi dugu zer gertatu zen 
Orion argazkiekin eta auzo lotsa sentitu genuen. 
Herrian izan diren beste erasoen aurrean ere ahaztu 
egiten zaigu erasotuari horrelakoekin egiten zaion mina. 

Aurten Salbatoretan jai-espazio seguruak izateko 
lanean aritu gara herriko eragile desberdinekin, 
bereziki jai-batzordearekin. Nahi genuke ez egotea 
beharrik elkarretaratzeak deitzeko, ezta protokolorik 
aktibatzeko ere. Ez dugu nahi inor beldurrez itzultzea 
etxera. 

Gure baliabideak mugatuak direla jakinda, 
prebentzioan eta erantzun publikoan jarri dugu 
lehentasuna. Antolaketa-lanetan dabiltzan eragileekin 
gaia jorratzen hasi gara, kontziente izan gaitezen 
denok gaia zein konplexua den.

Protokolo bat ez de mapa bat edo orri bat, 
hausnarketa-prozesu bat baizik. Protokoloa egiteko 
bidean formatu egiten gara, gaiak lantzen ditugu 
eta parte-hartzaileen inplikazioa eskatzen du, 
aldatu beharreko jarrerak denok ikusi edo izaten 
ditugulako, eta espazio horiek eraldaketa-prozesuak 
ahalbidetzen dituztelako.

Hasi baino ez gara egin bide horretan, eta eskertu 
nahi dugu jai-batzordeak gaiari heldu izana. Lanean 
segituko dugu elkarrekin jai-guneak denontzat espazio 
seguruak izan arte. Gurekin bidea egin nahi?

Olarro festarik ez!

Salbatoreak hastear dauden honetan, herriko 
festak gozatzeko irrikan gaude. Iazko festetan 
ligoteo sanoa eta festak askatasunez gozatzeko 

aldarria egin genuen arren, tamalez, hainbat eraso 
gertatu ziren.

Orduan erasoak salatu genituen, urte osoan zehar 
egin izan dugun bezala. Indarkeria matxistaren 
inguruan kontzientzia asko hazi da, bereziki bikote 
barruko indarkeriaren inguruan, eta sexu erasoen 
inguruan ere ari gara jabetzen. Hala ere, ez dira 
festetan edo gau-giroan bakarrik gertatzen eta, 
mamuek diotenaren kontra, erasotzailea, sarritan, 
laguna, ezaguna, bikotekidea edo senidea izan 
daiteke, eta ez kale-bazterrean ezkutatuta dagoen 
gaizkilea.

2018ko festetan atera genuen irudia —Olarruak 
putzoa!— datorkigu berriz gogora, astuna 
izatearen eta ezetzak ez onartzearen inguruan 
atera genuen pegatinetakoa. Ligoteo sanoa ez da 
kontsentitua bakarrik; desiratua ere izan behar da, 
alde guztien partetik. Ez badizute rolloa segitzen, 
rollorik ez dagoelako da, eta kalabazak hartzen 
jakin behar da, kiroltasunez. Pegatinako Olarruak 
putzoa!!! 2017ko festetan gertatutakoan oinarrituta 
dago, non portaera astun bat eraso bilakatu zen. 



ARTZAPE · 2023ko abuztua 5

JOXI ERAUSKIN

Izatearen arintasun  
jasanezina

Orain egun gutxi zendu zen Milan Kundera 
Parisen, 94 urterekin. Idazle txekiarrak 
mundu osoan hartu zuen ospea gaur 

natorkizuen liburuarekin, eta haren omenez 
aipatu nahi dut. Izan ere, Kunderaren eleberririk 
esanguratsuena da Izatearen Arintasun Jasanezina, 
asko aztertu izan den lana. 

Liburuak analizatzen du nola bikoteen arteko 
harremanak eta horrek dakartzan alderdi 
psikologikoak gatazka eta kontraesan iturri izan 
ohi diren gizakiarentzat; hau da, bikote bizitzari 
buruzko zalantza existentzialak nola bihurtzen diren 
gatazka sexual eta afektiboak. Eleberri filosofikoa 
eta poetikoa izanik, giza izaeraren konplexutasun 
sakona aztertzen du. 

Hain zuzen ere, 1968an Txekian kokatzen da 
istorioa, armada sobietarra herrialdean sartzen 
denean, "Pragako udaberria"ren errepresalia gisa. 
Bere garaian gaztelaniaz irakurri genuen eleberri 
hau, baina 2010ean euskaratu zuen Karlos Cidek 
Literatura Unibertsala sailean. Beraz, orain aukera 
badago euskaraz ere irakurtzeko. 

XX. mendeko literaturaren maisulantzat hartzen da, 
eta zinemara ere egokitu zuten eleberri bikain hau. 
Milan Kundera XX. mendea ulertzeko funtsezko 
idazlea da, eta Izatearen Arintasun Jasanezina 
betirako iraungo duen obra.

Udalekuak

Uztaila iritsi da eta jada martxan dira Urritza 
Aisialdi Elkartearen eskutik antolatutako 
udalekuak. Uztailaren 3an eman zitzaien 

hasiera, eta uztailaren 28an emango zaio amaiera.

Aurtengoan ere arrakasta izan dute udalekuek; 
200 bat haur inguru apuntatu dira bost talde 
desberdinetan banatuta: Txiki txokoa (HH 2), 
Txikiak (HH 3-4), Ertainak (HH 5-LH 1), Handiak 
(LH 2-3) eta Erraldoiak (LH 4-5). LH 6tik gorakoek 
gaztelekua dute alternatiba gisa, bertan ere ekintza 
zoragarriak egiteko aukera dute.

Aurtengo udan ere Urritza ekintzez beterik egon da, 
esate baterako, Santa Klarara irteera, Asteasura 
edo Pagoetara gaua pasatzera, Hernaniko 
igerilekura egun-pasa. Horiez gain, egunero egiten 
diren aktibitate edo irteerak.

Urritzan tradizioa den bezala San Ferminak ere 
ospatu dira. Oso egun polita izan zen, haur guztiak 
plazan bildu, kantatu, txupinazoa bota, zezenak 
atera eta Getariako kaleetan zehar bota ura eginez 
ibili ziren.

Udalekuez gain, azken hilabete hauetan eskolako 
festan eta San Juanetan ere izan gara, festa horiek 
jolasekin girotzen. Katxopa Gaztelekuko gazteekin 
paintballera irteera bat ere egin zen. Primeran pasa 
zuten.

KULTURAREN TXOKOAURRITZA AISIALDI TALDEA

Uda heltzearekin batera, oporrak eta 
atsedena hartzea bihurtzen da helduen irrika 
nagusietako bat. Haurrek, alderantziz, heldu 

izatera jolastea dute atsegin eta, maiz, ogibideak 
dira horretarako tresna.

Eguzki egunak hastearekin batera, inor gutxi harritzen 
da dagoeneko Kale Nagusiaren hasieran, kale hau 
Harritarterekin lotzen duen petril horretan, haurrak 
"gauzatxoak" saltzen ikusita. Udako irudi horietako 
bat da Getarian —egiari zor, han hemenka hedatuta 
dagoen denbora-pasa da txikientzat—. 

Dirutzarik egiteko asmorik gabe edo dirutzaren 
kontzeptu xaloagoarekin, etxean dituzten gauzak 
jartzen dituzte salgai, beraienak zein etxekoei 
eskatutakoak, baita beraiek landutako eskulanak 
(eskumuturrekoak eta koloretako harriak, adibidez) 
ere sarri.

HELDU IZATEAREN JOLASA
Lehen aldiz salmenta postua jarri zutelako ilusioz 
beteta zeuden hiru neskatorekin hitz egin genuen. 
Bezperan beste lagun batzuk egon zirela eta 
hurrena "beste haiei" tokatzen zitzaiela esan ziguten. 
Txandak ondo banatuta dituztela dirudi. 

Harri gainean, produktu ugari: lepokoak, animalien 
panpinak, poltsak, liburuxkaren bat, koloretako 
boligrafoa eta bezeroei arreta gehien ematen 
diotenak, belarritakoak, "amak emandakoak". 
Zertxobait harago, berriz, zenbait txanpon dituen 
metalezko kutxa, euren diru-irabaziak. 

Bestela irabazitako guztia ezin, ordea, kutxa 
txiki horretan jaso. Izan ere, oharkabean bada 
ere, jada irabazia dute lagunartean proiektu 
bati ekitea, kale giroan murgiltzea, herritarrekin 
zein bis i ta r iek in har remantzea, begiak 
pantailara ez den beste norabait bideratzea...

BI IRUDI....

HORMA OMENALDI

Se g u r t a s u n 
a r r a z o i e n g a t i k , 
Getariako Udalak 

eraikin bat eraitsi du Kale 
Nagusian. Ondare gisa duen 
balioagatik, ordea, mantendu egin 
behar izan dute etxe-aurrea eta bertan 
horma irudia egiteko eskatu dio Izar de la 
Hoz gazteari. 

Itsasoarekin duen lotura estuari leial, itsaso bilakatzen den sare 
bat margotu du. Hura josten emakume bat, ezkerrean, eta hartaz 
baliatzen, txibizalea eskuineko aldean. "Sareak josten dituzten 
eta josi izan dituzten emakume guztiei zein gaur egun arrantzan 
dabiltzan gazte eta zaharrei omenaldia da", azaldu du. 

Gainera, Aldamar kalean beste irudi bat margotuko du 
datorren astetik aurrera: gizakiontzat hain ezagunak ez 
diren espezieena. Horretarako, harremanetan jarri da jada 
Zumaiako ozeanografo batekin. 

KALE NAGUSITIK

Azken legegintzaldietan errepikatu egin da Plan Orokorra 
berritzeko beharra. Hori gauzatu bitartean, egungo arau 
subsidiarioei zuzenketa bat eginda jarriko du martxan 
Getariako Udalak Potzuaga Gaineko etxebizitza plana. 

Hain zuzen ere, eman berri du horretarako lehen urratsa, 
lurzoruaren erabilera plana aldatzeko esleipen deialdia ireki 
baitu. Plan berriak getariarrek herrian bizitzen jarraitzeko 
beharrezko etxebizitza kopurua finkatu beharko du eta 
kontuan izan babes publikoko etxebizitzen sustapena. 
Horrez gain, eremurako beharko liratekeen instalazioak 
eta espazio irekiak, irisgarritasun baldintzak, mugikortasun 
arloko hobekuntzak eta hiri lurzoruaren eta urbanizaezinaren 
arteko trantsizio eremuak zehaztu beharko ditu, baita guzti 
hori egiteko beharrezko epeak ere. 

Proposamenak irailaren 15era arte egin daitezke 
eta plana 22 hilabetean landu beharko da, 65.000 
euroko aurrekontuarekin. 

Potzuaga Gainaren erabilera aldatzeko esleipena

Potzuaga Gaineko eremua. / Argazkia: Getariako Udala

EH Bilduk izan du botorik gehien Getarian

Pasa den uztailaren 23ko Espainiako Kongresurako eta 
Senaturako hauteskundeetan, EH Bildu izan da alderdirik 
bozkatuena Getarian. Gora beherarik gabe igaro zen 
eguna eta, distantziagatik-edo, udal hauteskundeetan 
baino lasaiagoa izan zen iluntzeko zenbaketa. 

Aldeak ere argiagoak izan ziren. Kongresurako 
bozketan EH Bilduk jaso zuen boto gehien (813); 
EAJ-PNVk 575, Sumarrek 70, PSE-EEk 114, PPk 
19, PACMAk 6, Voxek 4, Frente Obrerok 1, EBk 1, 
PUM+Jek 1 eta Recortes Cerok 1. Bederatzi boto zuri 
egon ziren eta beste hainbeste nulo. 

Senaturako bozketan ere EH Bilduko ordezkariak izan 
ziren bozkatuenak, EAJkoak haien atzetik eta ondoren, 
Sumarrekoak, PSE-EEkoak, PPkoak, PACMAkoak, 
EBkoak, Voxekoak, PCTE/ELAKekoak, Recortes 
Cerokoak eta PUM+Jekoak. 

Abstentzioa %25,41ekoa izan zen, 2019an baino 
1,76 altuagoa. Herritarra botoa hautetsontzian sartzen.

KLIK BATEAN

Herriko historiaren pasarte zenbait ezagutzen 
ditugu, baditugu alor ezberdinei lotutako pertsonaia 
historikoak, baina non ote dira emakumeak? Ez ote 
dute nabarmentzeko moduko ekarpenik egin Getarian? 
Ala ez zaigu kontatu?

Getariako udalak emakumeen memoria historikoa 
berreskuratu eta hauek herriari egindako ekarpenak 
ikertu eta plazaratu nahi ditu. Horretarako beka bat 
sortu berri du, 4.000 eurokoa, eta bertan proiektu 
proposamenak aurkezteko epea zabalik dago 
abuztuaren 31ra arte. 

Deialdiaren oinarrietan jasotakoaren arabera, 
norbanako zein talde gisa aurkez daiteke bekara eta 
lanak euskaraz argitaratu beharko dira. Orain aurkeztu 
beharreko proiektuaren txostenak 10-15 orrialdeko 
luzera izango du eta eskaerarekin batera udaletxean 
entregatu behar da presentzialki edo elektronikoki.Herriko bi emakume kultur ekitaldi baterako arropak josten.

Musika eskolak matrikula epea irekiko du irailean

I railarekin batera hasiko da berriro lanean 
Pepita Enbil Musika Eskola eta gogor ekingo dio 
ikasturteari, izan ere, lehen astean izen-ematea 
zabalduko du bai euskal dantzan bai hainbat 
musika ikastarotan apuntatzeko. 

Hala, Gure Txeruren euskal dantza saioetan parte 
hartu nahi dutenek zein 3 urtetik 6 urtera arteko 
musika tailerrean, gaztetxoen kantu tailerrean 
edota helduen solfeoan interesa dutenek erne egon 
beharko dute oporren bueltan. Bi eguneko epea  
—irailak 4 eta 5— bakarrik izango dute ikastaroetan 
apuntatzeko. 

Egun horietan, 11:00etat ik 12:30era eta 
17:00etatik 18:30era deitu beharko dute 
musika eskolako telefono zenbakira: 688 842 
049. Posta elektronikoz ere egin daiteke izen-
ematea ondoko helbide hauetan: idazkaritza@
getariakomusikaeskola.eus eta zuzendaritza@
getariakomusikaeskola.eus.

Zein dira erreferentziazko emakumeak gurean?

Musika eskolako ikasleak ikasturte amaierako jaialdian.

KLIK BATEAN



MYRIAN IMAZ Surflaria

"OSO BARNERATUTA DITUGU  
GAUZA BATZUK ETA DESIKASI EGIN 
BEHAR DITUGU, BERRIRO IKASTEKO"

TESTUA
INTZA GURRUTXAGA

Umetatik, itsasoa izan du jolasleku preziatu Myrian Imazek (Zarautz, 1980). Nerabezaroan, ordea, 
jolas egiteko eremu soil izatetik, bere ogibidearen zati garrantzitsu izatera igaro zen. Olatu artean 
dantza egiten ikasi zuen eta hamar urte inguruz, profesional modura aritu zen surfean.

ELKARRIZKETA

Amatasunak aitzakia perfektua 
eman omen zion duela zazpi 
urtetatik Getarian bizi den 
surflariari bizitzaren norabidea 
aldatzeko. Hala, apurka-
apurka, lehiatzeko eremu izan 
zena, berriro ere jolasleku 
bilakatzen ari da. Egun, bere 
erronketako bat surfaz presio, 
exigentzia eta espektatiba 
guztietatik at gozatzea da; 
eta horixe bera irakasten 
saiatzen da Emakumea Surflari 
egitasmoko parte hartzaileei. 

Itsasotik gertu bizi izan zara 
beti, baina nondik datorkizu 
surferako zaletasuna? 
Betidanik egon izan naiz surfari 
lotuta. Nire anaiak surfean 
aritzen ziren eta beraiek ziren 
nire erreferenteak. Txiki txikitatik 
kirol denak egiten nituen eta 
futbolean ere ibiltzen nintzen. 
Eduki nuen futbol entrenatzaile 
bat surflariekin halako errezeloa 
zuena eta behin, futbol partida 
batetik bueltan, esan zidan: 
"Futbola edo surfa?". Beti izan 
naiz pixka bat kontra egitekoa 
eta bere jarrerak horixe eragin 
zidan. Gainera, surfarekiko zuen 
amorruagatik esan zidan; beste 
kirol batean arituko banintz, 
agian, ez zidakeen esango. 
Autobusetik jaitsi eta ez nintzen 
gehiago itzuli. Garai hartan, 
16 urte inguru izango nituen.

Eta orduan, surfean zentratu al 
zinen? 
Surfean betidanik ibili izan naiz 
eta ez neukan txapelketetan 
ibiltzeko asmorik. Surfa egiten 
nuen, itsasoak ematen zidan 
askatasuna gustuko nuen, ondo 
moldatzen nintzen eta baloratua 
sentitzen nintzen. Baina jendeak 
dena lehia bihurtzen du eta 
horretara bultzatzen zaitu. 17 
urterekin egin nuen lehenengo 
txapelketa Zarautzen eta horrela, 
lehiaketetan hasi nintzen. 
Emaitza onak lortzen nituen, 

babesleak gerturatzen hasi 
ziren... eta gauza batek bestera 
eramaten zaitu. Horrelaxe sartu 
nintzen horretan buru-belarri.

Gaur egun surfa beste modu 
batera bizi duzu, irakasle 
lanetan zabiltza. Gustuko al 
duzu surfaz gozatzeko modu 
berri hau? 
Nahiko nekatuta bukatu nuen 
eta haurdun geratzea, jendeak 
zergatik ez nuen surf egiten 
ulertzeko aitzakia perfektua izan 
zen. Beti ezjakintasun egoera 
batean nengoan, ze kontratuak 
oso motzak izaten ziren. Nire 
mailan zeuden mutilak ari 
ziren, jada, etorkizunera begira 
eta beraien inbertsiotxoak 
egiten, baina nik ezin nuen. 
Ezjakintasunaz gain, erakusleihoan 
egotea ez zitzaidan gustatzen. 
Jendeak emaitza bat bezala 
ikusten zaitu eta ez zaitu, benetan, 
zaren bezala ezagutzen. Ez dakit, 
itxurakeria gehiegi nabaritzen 
nuen eta utzi egin nuen. 

Gero, zortzi-hamar urtez egon 
naiz buru-belarri amatasunean 
sartuta. Txikiak bi urte zituela 
—orain zazpi ditu—, ordea, 
Emakumea Surflari egitasmotik 
deitu zidaten esanez ea 
animatuko nintzatekeen 
errendimendu maila altua duten 
ikasleei klaseak ematen. Animatu 
eta proiektua ezagutzen hasi 
nintzen. Ekimenaren berri banuen, 
ze lagun batzuek sortua zen, 
baina ez nengoen horretan 
sartuta eta oso gustura nabil.

Zer topatu duzu Emakumeak 
Surflari egitasmoan? 
Batzuek bazituzten teknika eta 
gauza horiek buruan, baina 
orokorrean taldea egitea 
zen helburua, komunitate 
bat sortzea, emakumeak 
ahalduntzeko eta laguntzeko, 
terapia moduko zerbait. Hala, 
errendimendu altukoekin 
jarraitu arren, hasiberriekin hasi 
nintzen. Niretzat ikaragarria 
da, asko gozatzen dut.

Imaz, egonaldietako batean azalpenak ematen parte-hartzaileei. / Argazkia: Emakumea Surflari.

"Betidanik egon naiz 
surfari lotuta. Nire 

anaiak surfean ibiltzen 
ziren eta beraiek ziren 

nire erreferenteak"
Myrian Imaz.

Lehiatik oso urrun dago. Surfa 
izan daiteke oso bakartia 
eta berekoia, baina zerbait 
kolektiboa, komunitatekoa, egiten 
saiatzen gara. Nik uste dut oso 
beharrezkoa dela, batez ere, 
gizartean dena indibidualizatzen 
ari den garaiotan. Askok esaten 
didate, uretan segurtasuna 
hartzen doazen heinean, uretatik 
kanpo ere ahaldunduago eta 
indartsuago sentitzen direla.

Emakumeak Surflari proiektua 
feminismotik sortua da eta 
bere baitan hartzen ditu 
emakume transak, intersexualak, 
arrazializatuak... batere epairik 
gabe eta begirada garbi 
batetik. Jendeak asko eskertzen 
du hori eta oso polita da.

Egitasmoaren fruituak, beraz, 
ari zarete jasotzen. 
Bai, oso giro polita daukagu. 
Gure adineko emakume asko 
daude eta, agian, lan egin 
beharko litzateke nerabeekin. 
Ze, oraindik, betiko topiko 
horiek indarrean jarraitzen dute, 
matxismoa oso barneratuta 
dago eta hor lan asko dago 
egiteko. Gauza batzuk oso 
barneratuta ditugu eta desikasi 
egin behar ditugu, berriro 
ikasteko; estrukturak puskatu, 
berriak eraikitzeko. Baina, presio 
handiegirik gabe, epairik gabe. 
Bakoitzak bere bidea egin 
dugu eta egiten ari gara. Baina 
monitore gehiegi ere ez gaude 
eta ahal dena egiten dugu. 

Jende askok parte hartzen al du? 
Bai, pila batek. Klaseak 
bete egiten dira eta jendea 
kanpoan geratzen da.

Emakumeak eta surfa, surfa 
eta emakumeak. Zein bilakaera 
izan du? 
Dudarik gabe, ahalduntzen 
eta indartzen ari gara eta gero 
eta gehiago gaude. Baina, 

Emakumea Surflari irabazi 
asmorik gabeko egitasmoak 
"genero ikuspegiaren 

a r a b e r a  j e n d a r t e a r e n 
eraginagatik surfa praktikatzeko 
oztopo gehiago izan dituzten 
sektoreak" ditu ardatz, hau 
da, "emakumeak, transak eta 
intersexualak". Hortaz, urrun 
dago hedabideetan surfaz 
erakutsi ohi dugunetik, bai 
izaeran bai egiteko moduetan. 

Parte hartzaileak mailaren eta 
egin nahi duten jardueraren  
arabera —surfa, bodyboarda 
edo SUP+yoga— banatzen 
dira. Hutsetik has daitezke eta 
ikasitakoaren arabera, mailaz 
aldatzen joan. Talde txikitan 
ari tzen dira, "konfiantza, 

Emakumea Surflari
ahalduntzea eta autonomia 
bultzatzeko". 

Ahalduntzean eta konfiantzazko 
eremu bat eraikitzen laguntzen 
du te ,  i kas ta roez  ga in , 
emakumeen arteko harremanak 
sustatzeko ekintzek, izan ere, 
garai, herri, maila eta egun 
ezberdinetan proiektuan parte 
hartzen dutenen arteko topaketak 
egiten dituzte. 

Gainera, surfa oinarri, beste 
emakume batzuekin bidaiatzeko 
aukerak sortzen dituzte neguan, 
udaberrian nahiz udan. "Surfaren 
bitartez leku ezberdinak ezagutu 
eta lagun berriak egiteko 
asmotan antolatzen dira", diote 
antolatzaileek. 

"Emakumeak Surflariren helburua, orokorrean, 
taldea egitea zen, komunitate bat sortzea, 
emakumeak ahalduntzeko eta laguntzeko"

Emakumeak Surflariko parte-hartzaile talde bat, uretan bodyboardarekin. / Arg. Emakumeak Surflari

zalantzarik gabe, lanean 
jarraitu behar dugu. Egia da, 
bakarka ez direla emakume 
asko ikusten. Batak bestearen 
babesa behar dugu eta hori 
ondo dago, baina nire helburua 
autonomia lortzea izaten da, 
bakoitza bere baliabideekin, 
istorioekin... uretara sartzea eta 
beraien lekua topatzea uretan.

Eta Getarian zein da egoera? 
Badago saltsa, kuriositatea. 
Mantentzea izaten da zaila, 
ze kirol gogorra da. Udan-
eta oso polita da, ura epel 
dago, baina mantentzea ez da 
erraza. Nik uste mantentzeko 
talde lana egin behar dela, 
zerbait solidoa sortu oinarritik: 
balio onekin, ilusioarekin, 
abentura puntuarekin... 

Zenbait neska nerabe ere 
ikusi izan ditut uretan, baina 
bultzada falta dute. Nik uste 
dut behar dutela laguntza, 
bide horretan babestuko dituen 
norbait. Getarian, bereziki, 
oraindik mutilen kopurua askoz 
handiagoa da neskena baino. 
Hala ere, badago harrobia. 
10-12 urteko umetxo talde bat 
badago baina gainean egotea 
behar dute, laguntzea eta 
ahalduntzea. Mutil askok badirudi 
hori jaiotzetik dakartela, ezta? 
Hor lan polita dago egiteko.

Zuen garaiarekin alderatuta, 
aldaketa nabaritzen duzu 
orduan. 
Bai, asko, kristoren aldea dago. 
Beste belaunaldi batetik gatoz 
gu eta esango nuke aldaketa 
handiena orain ari garela egiten, 
gutxienez, egiten saiatzen. 
Kontzientzia gehiago daukagu. 
Ez dakit zertan geldituko den 
baina, dudarik gabe, lehen oso 
bakanak ziren guraso irekiak edo, 
behintzat, ikuspuntu horretatik 
eta kontzientzia horretatik 
gauzak egiten zituztenak. Ideia 

konbentzionaletatik eta matxismo 
izugarritik zetozenak gehiago 
ziren. Orain, nahiz eta nik neuk 
barneratuta izan kontziente ez 
naizen gauza batzuk, aldatzen 
ari gara. Nik uste, gure alabaren 
inguruko neskak oso indartsu 
datozela, beraien lekuarekin 
eta berdintasunean hezita.

10 urtez surflari profesionala 
izan zinen, nolako esperientzia 
izan zen hura? 
Nik uste dut lortu nuela 
disfrutatzea baina, beste modu 
batera. Ez dakit zehazki nire 
burua errespetatuz aukeratuko 

nukeen bidea izango litzatekeen, 
baina lagundu zidan. Momentu 
hartan hala izan behar zuen 
eta oso eskertuta nago. Leku eta 
jende pila bat ezagutu nituen.

Garai hartan surfa oso 
indibiduala zen. Orain, 
entrenatzaileak, psikologoak... 
dauzkate, laguntza pila bat dute. 
Taldean bidaiatzen dute eta nik, 
askotan, bakarrik bidaiatzen 
nuen munduaren beste puntara. 
Nire kasuan, gainera, ez 
nituen sinesten lortu nintzakeen 
helburuak. Inguruko jendeak 
nigan nik neuk baino gehiago 
sinesten zuen. Psikologikoki 
gehiago landu izan banu eta 
gauzak argiago izango banitu, 
segur aski desberdina izango 
zatekeen. Ez dakit hobeto edo 
okerrago, baina lagunduko 
zidakeen gauzak argi edukitzen. 
Gaur egun, hori badaukate 
eta pila bat pozten naiz.

Beraz, alderdi psikologiko horri 
garrantzi gehiago ematen zaio. 
Oso oso garrantzitsua da. Nik 
uste gure buruak zer botere 
daukan ez dakigula eta gaur 
egun, lan polita ari dira egiten 
horrekin. Surflariek fisikoki eta 
teknikoki hainbesteko maila 

Imaz iazko surf txapelketa herrikoia ikusten.

"Getarian, oraindik 
mutilen kopurua askoz 
handiagoa da neskena 

baino (...) 10-12 
urteko umetxo talde 

bat badago baina 
gainean egotea  

behar dute"

dute, non buruak garrantzi 
handia hartzen duen.

Kirol hau bizibide bihurtzea 
zaila al da? 
Bai, gogorra izaten jarraitzen 
du. Txapelketa bat irabazten 
duzunean lortzen duzun dirua, 
adibidez, berdindu da nesken 
eta mutilen artean, goi-mailan 
eta maila guztietan. Hori pauso 
handia izan da. Lehen mutilek 
askoz diru gehiago jasotzen 
zuten bai emaitzengatik, bai 
babesleengandik. Baina, 
bai, zaila izaten jarraitzen 
du. Txapelketak munduan 
zehar izaten dira eta kristoren 
dirutza behar duzu.

Gu saiatu ginen gure garaian 
ateak irekitzen, erakutsarazten 
neskak ere gai ginela bide hau 
hartzeko eta ikusi da hala dela. 
Gaur egun, badaude adibideak.

Baldintza askoren menpe 
dago surfa, horietan arreta 
jartzea ere garrantzitsua 
izango da, ez? 
Oso gogaikarria naiz nire 
klaseetan teoriarekin. Jende 
askorentzat surfa olatu bat 
hartu eta zutik jartzea da; 
niretzat hori ondorio bat da. 
Oso garrantzitsua da ulertzea 
itsasoa bizirik dagoela eta 
kontutan hartzea, esaterako, 
ilargiak, gugan bezala, 
itsasoan nola eragiten duen. 

Irakurketa horiek egiten jakiteak 
erremintak ematen dizkizu 
eta zenbat eta gehiago ulertu 
itsasoa, dudarik gabe, askoz 
olatu gehiago hartuko dituzu. 
Niretzako oso garrantzitsua 
da autonomia hori edukitzea, 
irizpide batekin sartzea uretara 
eta sartu aurretik, lantxo hori 
egitea. Ezjakintasun asko 
dago eta gerta litekeenerako, 
gauza gutxi pasatzen dira. Ni 
segurtasuna ahal dudan guztia 

bermatzen saiatzen naiz jakinda, 
leku ezegonkor bat dela eta 
beti gerta daitekeela zerbait. 
Baina, niretzat ezinbestekoa 
da pertsona uretara joaten 
denean seguru sentitzea eta 
erremintak edukitzea.

Askori entzun izan diogu 
itsasoak lasaitasuna ematen 
diola. Zuk ere hala bizi al 
duzu? 
Orain, agian, gehiago. Ze, 
lehen, lehian sartuta nengoen eta 
uretara sartzen nintzen bakoitzean 
dena entrenamendu bat zen 

eta ez nuen lasaitzea lortzen. 
Gaur egun, oraindik, lan hori 
egiten dut. Uretan, nire buruari 
errepikatzen diot lasaitzeko 
eta gozatzeko. Klaseetan 
kontzentratuta egoten naiz eta 
ez zait horrelakorik gertatzen, 
baina nire kontura bainutxoak 
hartzera joaten naizenean, har 
hori atera egiten zait, oraindik.

Lasaitasuna olatuetan baino 
gehiago lortzen dut mendian. 
Garate gainean proiektu 
agroekologiko oso polit batean 
parte hartzen ari naiz eta hor bai 
lortzen dudala erritmoa jaistea 
eta beste patxada bat lortzea, 
itsasoan kosta egiten zait.

Gure inguruetara ere gero eta 
jende gehiago dator surf gosez, 
ezta? 
Bai, esajeratua da. Orain surfa 
oso eskuragarri dago eta ez 
duzu gauza gehiegi behar 
uretara sartzeko. Surfa oso 
modan dago, oso guaya da, 
eta udaran, jendeak taulak 
alokatzen ditu edo kurtsoetara 
apuntatzen da. Izugarrizko 
taldeak egoten dira uretan eta 
udaran, zoramena izaten da.

"Oraindik, betiko 
topiko horiek 

indarrean jarraitzen 
dute, matxismoa oso 
barneratuta dago eta 

hor lan asko dago 
egiteko" 

Zarautzen, Emakumea Surflariko beste monitore batzuekin. / Argazkia: Emakumea Surflari.

Eman hemen  
zure negozioaren  

berri



Ahaztuta baldin badugu ere, oraindik badira pandemiak oztopatu eta 
berera itzuli gabe zeuden ekitaldiak, tartean konpartsa. Lau urteko itx-
aronaldiaren ondotik, 2023koa prest da; abuztuaren 6an egingo dute 

"Afrikako koloreak" gai bezala hartuta.

ERREPORTAJEA

BADATOR EGUNA
Pausoak ikasita eta emanda daude, haiek findu eta herritarren aurrean 
erakustea soilik falta da. Hurbiltzen ari da horretarako eguna,  
konpartsak azken hilabeteetan egindako lana plazaratuko duena; 
abuztuaren 6an izango da, Salbatore Eguneko gauean. Musikak, 
jantzi koloretsuek eta erritmoek, Afrikara eramango gaituzte.  

Konpartsa

"Ez da ezer falta. Hemendik aurrera koreografiak 
garbitu, memorian dena ondo gorde, ilarak 
antolatuta egotea ziurtatu eta disfrutatu egin behar 

da". Hala dio Aitor Jimenez koreografoak aurtengo 
konpartsaz. Izan ere, dantza eta pauso guztiak 
ikasita, haiek errepasatzeko zereginean dabiltza 
egunotan. Maiatzaren amaieran hasi ziren entseatzen 
eta azken asteetan areagotu egin dituzte entseguak: 
astean bi egunetik hirura pasa dira. "Estutu egin 
behar da, eguna ailegatzen ari da-eta", zehaztu du 
Jimenezek. 

Gazte getariarra Isaak Aranberri eta Ainhoa Camiorekin 
batera aritu da koreografo gisa. Azken urteetan 
Aranberrik bakarrik gidatu ditu konpartsako dantzariak 
eta, besteak beste, aurten berak entseguetara joan 
ezin izan duenean, Camio eta Jimenezek egin dute lan 
hori. Interesgarria izan omen da eurentzat entseguetara 
joan aurretik zein prestakuntza dagoen ikustea. Era 
berean, hurrengo konpartsetarako lekuko aldaketa 
baten aurreikuspena izan daiteke. 

Lau koreografia oso, moilatik frontoiraino igotzeko 
kalejira eta 16 minutuko pot-pourria prestatu dituzte. 
Azken horrek taldeen sartu-irtenak izango ditu eta 
amaieran batuko dira parte-hartzaile guztiak elkarrekin 
dantzatzeko. 

Jimenezek adierazitakoaren arabera, beraien lana 
hasieran asmatutako koreografiez harago doa: "Guk 
ez dakigu pertsona bakoitzak zein maila duen edo 
noraino hel daitekeen. Guk ikuskizuna muntatzen dugu 

eta, entseguetan, koreografiaren garapena ikusi ahala, 
egokitzen joaten gara". 

Afrika gaitzat
Apirilean hasi zen konpartsaren batzordea biltzen 
eta hainbat gai proposatu zituzten, tartean, aspalditik 
landu nahi zuten Afrika. "Gai potoloa" dela azaldu 
du Garazi Zenekorta batzordekideak eta gaineratu, 
"errespetua ematen zigun: nondik heldu?, dantzak 
eta kantak ezezagunak dira...". Azkenean, Afrikako 
koloreak izango da aurtengo gaia.

Gauza errealak egin eta karikaturan ez erortzeko, 
lanketa egin behar izan dute koreografoek ere. "Hiruok 
dantzaren munduan ibiliak gara baina ez dugu dantza 
afrikarrik egin, ondorioz, asko informatu behar izan 
gara eta bideo asko ikusi Interneten. Koreografia asko 
sarean begiratu behar izan ditugu, hortik atera ditugu 
pauso asko", azaldu du Jimenez. Beste hainbat musikak 
iradokitakotik atera dituzte. 

Aurten, 168 pertsonek eman dute konpartsan 
parte hartzeko izena. Ekitaldi parekidea izango 
da, bikotea mistoa izatea derrigorrezkoa izan ez 
arren, genero bereko bikote batek izena emateko, 
beharrezkoa baitzen beste genero bateko bikote 
batekin egitea. 

Guztien gozamenerako aukera dira entseguak, 
Jimenezek dioenez: "Egunean bertan azkar pasatzen 
da dena eta entseguetan ere disfrutatu egin behar da. 
Dantzan ibiltzen ez den jendea da baina pixkanaka 

Testua  
IURE EIZAGIRRE

Argazkiak  
INTZA GURRUTXAGA

ERREPORTAJEA

konturatzen dira disfruta daitekeela eta pausoak, 
azkenean, ateratzen direla".

Herritarren babesa
Dantza emanaldia gau bakarrekoa den arren, 
konpartsako kideek diotenez, "atzean lan handia 
dago. Batzordean hamar bat pertsona gara gutxi 
gorabehera eta herritarrei laguntza eskatu diegu guk 
ezin genuelako dena egin. Haien erantzuna oso ona 
izan da".

Erantzun ezin hobea eman dutenen artean dago 
konpartsarako arropa josten aritu den 20 pertsona 
inguruko taldea. Gainera, getariarrak zein inguruko 
herritakoak aritu dira. 

Jende kopuru handiagoarekin batzuetan, txikiagoarekin 
besteetan, egunero, 15:00etatik 19:00etara elkartu 
dira Balenciaga Museoan dantzarientzat jantziak 
prestatzeko. Oihalak mozten zituztenak gela batean 
eta haiek josten aritu direnak bestean, lana martxa 
azkarrean baina "giro ederrean" burutu dutela argitu 
digute. 

Jostun boluntario taldea, 
 konpartsarako  

oihal koloretsuekin lanean.

"Asko informatu eta bideo 
asko ikusi behar izan ditugu 
Interneten. Koreografia asko 
sarean begiratu ditugu, hortik 
atera ditugu pauso asko".
AITOR JIMENEZ

Haietako hainbat, iaz Elkanoren Lehorreratzerako 
antolatutako jostun taldean ere bazegoen eta aurtengo 
lana errazagoa izan dela aitortu dute. Bestalde, 
laguntzeko prest zegoen edonork har zezakeenez 
parte, batzuk josten ikasteko aprobetxatu dituzte saioak. 

Konpartsako kideek adierazi dutenez, oihalena 
ahalik eta modu jasangarrienean, errealenean eta 
errespetuzkoenean egitea zen asmoa. Horregatik, 

ERREPORTAJEA

Gobernuz Kanpoko Erakunde baten bitartez, 
Senegaldik ekarri dituzte. 

Landuko dituzten erritmo eta dantzak bezala, 
koloretsuak dira oihalak. Emakumeentzako 
soinekoak eta gizonentzako galtzak egin ditu jostun 
taldeak. Gizonek alkandora zuria jantziko dute 
eta haien apaingarri zein bizigarri gisa ere erabili 
dituzte oihalok. 

"Egunean bertan batzordeko 
gehienok dantza egingo dugu; 
gu ere gozatzera! Dagoeneko, 
jendeak esan digu lagunduko 
duela; horrekin, lasai gaude".

GARAZI ZENEKORTA

Joskintzan ez ezik, bestelako lanetan ere behar izaten 
da herritarren ekarpena. Aurten konpartsako karroza 
berreskuratzeko asmoa zuen batzordeak. Jende askoren 
konpromisoa eta lana eskatzen du horrek, ordea, eta 
aurreikusi baino jende gutxiago apuntatu denez, ez du 
aurrera egingo egitasmoak. Gainera, dimentsioengatik, 
zaila da dantzariak zein karrozako kideak frontoian 
batzea, ez baitago denentzako lekurik.

Egunean bertan ere ugari dira dantzarako eremua 
egokitzen laguntzen dutenak edo dantzarien beharrei 
so daudenak. Elkartasun horrek ahalbidetzen du, esate 
baterako, antolakuntza hilabeteetan lan eskerga egiten 
duten batzordeko kideek ere konpartsaz gozatu ahal 
izatea. "Egunean bertan batzordeko gehienok dantza 
egingo dugu; gu ere gozatzera! Dagoeneko, jendeak 
esan digu lagunduko duela egunean bertan eta 
horrekin, gu lasai gaude. Badakigu Getarian herritarrek 
laguntzen dutela eta guk gozatu eta beste batzuk lan 
egingo dute", zehaztu du Zenekortak. Hala ere, ez die 
horrek egun handirako urduritasunik ekiditen: "Guk gure 
lana egin dugu eta espero dugu dena ondo ateratzea, 
herriari kristoren emanaldia oparitzea". Hala bedi!

Halabeharra izango da akaso, baina herrian hain 
errotuta dagoen Salbatore jaietako marmitako 
txapelketak 25. urteurrena duen honetan, 25 
bikotek hartuko dute parte. 38 bikoterentzako 
lekua zegoen eta, izen-ematea amaitu baino 
egun egun batzuk lehenago, antolatzaileek azaldu 
zutenez, "motel" joan da izen-ematea. Iazkoarekin 
alderatuta, hiru bikoteko galera besterik ez da 
baina urrun geratzen dira pandemia aurretik izena 
ematen zuten 35-38 bikoteak.

Abuztuaren 5ean, larunbatean, izango da XXV. 
Marmitako Lehiaketa. 

25 marmitako

Gaur egun, kafea edo tea edatea gure 
egunerokotasunean errotuta dugun ohitura 
da. Are gehiago, pertsona askok ezingo 

lukete bi edari hauek gabe bizi. Hala ere, oraindik 
ere pertsona askok lanean, kalean, etab. aipatutako 
edariak plastikozko edo paperezko edalontzietan 
hartzen dituzte. Horregatik, estimatzen da Urola Kostan 
erabilera bakarreko 1.398.791 edalontzi erabiltzen 
direla eta guztiak bota egiten direla.

Zein arazo ekar ditzake behin erabili eta botatzeko 
edalontzi horiek denak produzitzeak eta kontsumitzeak? 

Paperezko edalontziak
Paperezko edalontziei dagokienez, konpostagarriak 
eta birziklagarriak direla pentsatzen badugu ere, 
plastikozko geruza batez (polietilenoa) estalita 
daude. Material horri esker, barruan dagoen likidoa 
ez da paperarekin kontaktuan sartzen. Plastiko hori 
bere pisu osoaren %5 da gutxi gorabehera, eta 
fabrikazio-prozesuan energia-kontsumo eta CO2 emisio 
gehiago isurtzen ditu. Gainera, papera eta plastikoa 
bereizteko prozesua konplexua eta oso garestia denez, 
birziklatzeko planta askok paperezko edalontziak 
baztertu eta zabortegietara bidaltzen dituzte. Bestalde, 
polietilenoa degradazioarekiko iraunkorra da eta 30 
urte inguru behar izan ditzake deskonposatzeko. 

Plastikozko edalontziak
Plastikozko edalontzien kasuan, kalkuluen arabera, 
plastiko kilo bakoitzeko atmosferara 3,5 kg CO2 

isurtzen dira. Nazioarteko Ingurumen Zuzenbideko 
Zentroko datuen arabera, gaur egun, plastikoaren 
ekoizpena karbono isurketen %3,8 da, eta 2050erako 
kopuru hori %13koa izatera heldu daiteke. Egungo 
ekoizpen-mailak murrizten ez badira, ezinezkoa izango 
da planetaren tenperaturaren igoera 2ºC-tik behera 
mantentzea. Bestalde, edalontzi mota hauek osasun 
arazoak ere eragin ditzakete, plastikozko edalontzi 
askok toxina arriskutsuak jasotzen baitituzte, hala nola 
PCBak, ftalato koloratzaileak, Bisfenol A edo PBDE, 
beste hainbat sustantzien artean. Material horiek 
guztiek kutsatzaileak isurtzen dituzte gure gorputzera, 
dosi txikitan. 

Laburpena:

•	 Plastikozko edalontzi askok dituzte toxina 
arriskutsuak: PCBak, ftalato koloratzaileak, Bisfenol 
A edo PBDE.

•	 Paperezko edalontzien birziklatzeak kostu 
handiagoa dauka.

•	 Paperezko edalontziak azkenean zabortegietan 
bukatzen dute. Polietileoak 30 urte behar izaten 
ditu deskonposatzeko.

•	 Paperezko edalontziek C02 aztarna gehiago uzten 
dute.

Beraz, edalontzi berrerabilgarriak erabiltzeak, 
ingurumenean ez ezik, pertsonengan ere onurak 
eragiten ditu. Horregatik, hasi etxeko armairu barruan 
ahaztuta duzun edalontzia berrerabiltzen!

STOP erabilera bakarreko edalontziak

Informazioa gehiago:

Tel. 943 896 024
www.urolakosta.eus

maizpuru@getaria.eus

BI HITZETAN

STOP erabilera bakarreko edalontziak

Munduko leku ezberdinetatik datoz Euskal 
Herrira eta Getariara. Euskal herritarrek, 
getariarrek barne, historian zehar kanpora 

joan behar izan dute etorkizun hobe baten bila eta 
halaxe datoz gurera ere, bizi-baldintzak hobetzeko 
asmoz.

Beraien herrietako kultur altxorrarekin datoz eta 
hemengo kultur altxor berezienaren berri ematen zaie. 
Hainbatek ganoraz hartuko dute, beste askorentzat 
oso atzean gelditzen da beraien bizi-beharretan.

Madrildik Sakanara joandako batek zioen Berria 
egunkarian: "Komunikatzeko premia dut eta euskara 
ikasteko beharra sentitu dut. Ate asko irekiko dizkit. 
Euskaraz jakinda lan aukera gehiago izan ditzaket. 
Hemen bizi behar dut eta etorkizunean pentsatu".

Iritsi diren herriak ongietorria egiten die etorri berriei, 
herriaren ezaugarriak, antolakuntza, zerbitzuak, 
ohiturak, etab. ezagutarazteko asmoz. Tartean, 
euskararen errealitatearen berri ematen zaie. Zein da 
hori egitearen helburua? Ezagutza soila edo bertako 
hizkuntza ikasteko akuilua izan nahi du? Nahikoa 
bitarteko jartzen al dira?

Etorri berriak eta euskara

Abuztuak 24
Ilgora

Abuztuak 1 eta 31 
Ilbetea

Abuztuak 16
Ilberria

Abuztuak 8
Ilbehera

ZAINTZA
EGUNAK

Abuztuaren 1etik 4ra eta 
14an. 

FULDAIN 
FARMAZIA

Arnasgune diren herri askotan —euskararen 
birika eta etorkizuna dira arnasguneak— ekimen 
desberdin asko egiten dihardute aspaldiko urteotan 
eta herri bakoitzaren ezaugarriei eta beharrei 
lotutakoak izaten saiatzen dira. Gainera, etorri 
berrien ezaugarriei erreparatzen zaie, beraien 
beharretara egokitzeko helburuarekin.

Migrazio erdalduna herri euskaldunetan ikerketak 
(Enara Eizagirre, Edurne Urrestarazu eta Ekhi 
Zubiriarena) erdaldunek euskararekiko duten 
harremana aldakorra eta dinamikoa dela eta 
hainbat aldagaik eragiten dutela azpimarratu  
zuen: harreman sare trinkoek, haurrek, lanarekiko 
espektatibek eta herrian geratzeko asmoak. Aldagai 
horiek aldatu ahala aldatzen dira euskararekiko 
jarrerak eta praktikak ere. Gakoa, aldagai horietan 
ahalik eta gehien eragitea da eta, horretarako, 
ongi antolaturiko herri ekimen jarraituak behar dira.

Ikerketaren emaitzaren ondorio nagusia da, 
etorri berriak euskarara gerturatzeko ekimenak 
abiarazten direnean eta euskara lanerako zein 
harremanetarako zubia dela sentitzen dutenean, 
ondo erantzuten dutela.

PLIST&PLAST 

EDURNE IRIGOIEN LOINAZ

KOMIKIA

Txatxua

Gero eta gutxiago entzuten eta idazten den 
adjektiboa da txatxua hitza. Getarian ere halaxe 
gertatzen da, agian irain indartsuegitzat hartzen 
delako, baina oraindik ere nahiko normala da 

getariar helduen hizkeran. 
Laido edo ofentsa moduan erabiltzen da 
gehienetan, eta babo, tonto hitzek baino 

gogorrago jotzen du belarrira. Bat benetan 
haserre dagoenean botatzen da ia beti, 

aurpegian ere igartzeko moduan umore txarrez 
ari dela halakoa esaten duena. Antzeko 

esanahia dute ergel, inozo eta ganorabako 
hitzek. Gaztelaniaz, idiota, imbécil ditu ordainik 

gertukoenak.
Euskaltzaindiaren Orotariko Euskal Hiztegikoak 

dira adibide hauek: Ez zigun atea zabaldu 
nahi izan gizon txatxu hark. Txatxu handia 

zen benetan gazte hura! Alde hemendik ume 
txatxuok!

Txatxu hitzetik eratorriak dira, besteak beste, 
txatxukeria izena (Hori gizon petralen batzuek 

beren alde asmatutako txatxukeria dun) eta 
txatxutu aditza (txatxu bihurtu, ergeldu).

Getarian eta inguruetan esaten diren hitzen txokoa da hau. 
Animatu eta bidali info@artzape.eusera  

ezagutzen dituzun hitzak.

ANDRES ALBERDI

Atal hau herritar, talde zein elkarteek zuen ekarpenak egiteko da. Zuen iritzi, 
gutun, argazki, zorion-agur (bazkide ez direnek 4€), esker on edota agur 
hitzak argitara ditzakezue. Testuek gehienez 180 hitz izan ditzakete eta ez da 
irainik onartuko. Ekarpenak jasotzeko azken eguna hilaren 23a izango da, 
ez da bermatzen egun hori baino beranduago jasotako lanak argitaratzea. 
Testuak info@artzape.eus helbide elektronikora bidali.

Hilabete honetan, Sahatsaga kiroldegiaren eskutik, 
instalazioak erabiltzeko hilabetez erabiltzeko 
aukera zozkatu dugu Artzapeko bazkideen artean. 

Abuztuko irabazlea:

Xeri de la Hoz Azkue

Jarri harremanetan Sahatsaga kiroldegiarekin,
943 140 432 telefono zenbakian.

Kiroldegiko zozketa

ARTZAPE Getariarron Topaguneko langileok 
oporrak hartuko ditugu abuztuan, hortaz, hau da 
aldizkariaren 2022/2023 ikasturteko azken alea.

Eskerrak eman nahi dizkizuegu hilabete hauetan 
lagundu diguzuenoi, bai kolaborazioak idatziz bai 
elkarrizketetarako zein informazioa emateko tarte 
bat hartu duzuen guztioi. 

Aldizkariaren ikasturteko azken alea hau baduzue 
ere, abuztuaren 9an hartuko ditugu oporrak. 
Ordura artekoak webgunean, www.artzape.eus 
helbidean, jarrai ditzakezue.

Egun horretatik irailaren 3ra arte oporretan egongo 
gara, hortaz, irailaren 4arekin hasiko gara berriro 
herriko berriak gure ohiko euskarrietan argitaratzen. 

Zuei, irakurleoi, eskerrik asko beste ikasturte bat 
egiteko emandako babesagatik. Gozatu uda.

Artzape Euskara Elkartea

Oporrak

GETARIAKO HITZA ZUEN TXOKOA

ERANTZUNAK:
Gaur hainbeste momentu entretenigarri 

pasarazten dizkigun Bodegatik podcasta izango 
dugu jolaserako gai. 

NOR DA NOR? Hilero ematen digute herriko kontuen 
berri baina ahotsa bakarrik entzuten diegu. Ba al 

dakizu nor den nor?

A B

C D

Aitor Irigoien
Beñat Gereka

Aitor Arregi Ximel
Mikel Mugika

GARMENDIA
ALBIZU
IRIBAR

MANTEROLA
RODRIGUEZ
EZENARRO

ETXEBERRIA
AREIZAGA

ODRIOZOLA
CAMPOS
ALBERDI

ERANTZUNAK:

NOR DA NOR?: a) Mikel 
Mugika; b) Beñat Gereka; c) Aitor 
Irigoien d) Aitor Arregi Ximel.
GALDETEGI LABURRA: b, a, a, c.  

GALDETEGI LABURRA. Ea zenbat dakizuen 
Bodegatik podcastaren inguruan...

1. Zein proiektu zuten lehen komunean 
Bodegatikeko kideek?
a) Vendetta.
b) Txapakalezka.
c) Paretai beira.

2. Noiz kaleratu zuten lehen saioa?
a) 2021eko azaroan.
b) 2020ko apirilean.
c) 2022ko ekainean.

3. Zenbat zuzeneko emanaldi egin dituzte?
a) 2.
b) 3.
c) 0.

4. Zein izan da uztaileko saioko gai nagusia?
a) Eliza.
b) Hondartza.
c) Herrigintza.

DENBORA-PASAK

HIZKI ZOPA. Bilatu ondoko hizki zopan Bodegatiken 
elkarrizketatu dituzten hainbat pertsonen abizenak.

29 Larunbata
II. Herri Ginkana 
Ordua: 09:00-13:30 
Antolatzailea: Getariako Udala 
Sei gunetan banatuko da 
eta partaideak haietako 
bakoitzetik pasako dira erronka 
bat osatzera. Orotara, zortzi 
jarduera izango dira; haietako 
batzuk, berriak. 

Eskuz Binakako Haurren 
VII. Elkano Sariko finala 
Ordua: 18:30 
Lekua: frontoia 
Antolatzailea: Gure Txeru 
 
30 Igandea
Eskuz Binakako 
Emakumezkoen V. Elkano 
Sariko finala 
Ordua: 18:30-23:00 
Lekua: frontoia 
18:30ean haurren dantza 
emanaldia izango da eta 
22:00etan, helduena, 
Zaharretan berri emanaldia. 
Musika eskolakoen, bandaren 
eta txistularien laguntzarekin. 

3 Osteguna
Teink 2023 itsas 
zeharkaldiko txalupen 
iritsiera
Ordua: 12:00 
Teink Trofeoa Ur Ikara Elkarteak 
antolatzen duen estropada 
da eta batteleku itsasontzian 
jokatzen da. Battelekuak ontzi 
txikiak dira, euskal itsasontzien 
berezko forma dutenak eta 
hiru arraunlarik tripulatzen 
dituztenak. Zeharkaldiko 
partaideak Bilbotik abiatuko dira 
uztailaren 29an eta Donibane 
Lohizunen helmugaratuko dira 
abuztuaren 5ean. 

Salbatore 
Jaiak
4 Ostirala
Gazteen Eguna
Besteak beste, haurren txupinazoa, 
paella lehiaketa, txosna irekiera, 
txupinazoa eta triki poteoa, 
erraldoi eta buruhandiak, herri 
bazkaria, gazteen jolasak, kukaña, 
elektrotxaranga, Gau Irekia 
Balenciaga Museoan, Puro Relajo, 
kontzertuak eta DJak. 

5 Larunbata
Kuadrillen Eguna
Besteak beste, gaupaseroen 
argazkia, kuadrillen arteko 
XXV. marmitako txapelketa, 
trikitilariak, herri bazkaria, haur eta 
gaztetxoentzako DJa, kantujira, 
suzko zezena, Soinuz Blairen 
erromeria, bandera igoera eta 
kontzertuak.

6 Igandea 
Salbatore Deunaren Eguna
Besteak beste, bandaren diana, 
meza, alkatearen aurreskua, 
bandaren kontzertua, Salbatore 
pilota txapelketako finalak, 
pailazoak, bakarrizketa txosnetan, 
konpartsa eta DJak.  

7 Astelehena 
Jan festa!
Besteak beste, diana txistulariekin, 
gazteen arteko patata tortilla 
lehiaketa, atun errea, herriko 
panderojole eta trikitilariak, haurren 
danborrada, Elektrotxorongo 
elektrotxaranga, Xiberots taldearen 
kontzertua eta DJ Bull.  

8 Asteartea 
Haurren Eguna

•	 Besteak beste, haur parkea 
goizean eta arratsaldean, 
buruhandiak, txaranga, 
herritarren batukada, suzko 
zezena, erromeria, bandera 
jaitsiera eta mozorro gaua. 

12 Larunbata.
Donostiako Musika 
Hamabostaldiko kontzertua
Ordua: 20:30 
Lekua: Cristobal Balenciaga Museoa 
Antolatzailea: Donostiako Musika 
Hamabostaldia 
Duo Cassado&Ivan Vargas. Hechizo 
y Duende ikuskizuna Federico 
Garcia Lorcari omenaldia da, bere 
jaiotzaren 125. urteurrenean. 
Sarrerak 14 euro balio du.

27 Igandea 
XIV. Getariako Ikurriña 
Ordua: 12:15 
TKE Ligako proba puntuagarria. 

31 Osteguna 
Herriko emakumeek historian 
zehar egindako ekarpena 
ikertzeko bekarako proiektu 
proposamenak aurkezteko 
epearen amaiera 
Ordua: 13:00 
Lekua: udaletxea  
Norbanako gisa edo taldean aurkez 
daitezke lanak.

Iraila
1 Ostirala 
Bodegatik saioaren zuzeneko 
emanaldia
Ordua: 21:00 
Lekua: Katrapuna

4-5 As.-Ar. 
Dantzako eta musika 

eskolako izen-ematea 
Ordua: 11:00-12:30  
eta 17:00-18:30 
Lekua: telefonoz (688 842 
049) eta posta elektronikoz 
(idazkaritza@getariakomusikaeskola.
eus edo zuzendaritza@
getariakomusikaeskola.eus).
Euskal dantzetan, 3 urtetik 6 
urterakoentzako musika tailerrean, 
gaztetxoen kantu tailerrean eta helduen 
solfeoan ere apuntatzeko aukera. 

17 Igandea 
Ketariatik mundura nano 
pastorala 

24 Igandea 
Getariarren Bira 
dokumentalaren aurkezpena 
Antolatzailea: UKT 
Mundu biraren eta lehorreratzearen 
inguruko ikus-entzunezkoa.

Cristobal
Balenciaga
Museoa
4 Ostirala
Gau Irekia 
Erakusketak gauez ikusteko aukera, 
Paul San Martin eta Makalaren 
zuzeneko musikaz girotuta. Sarrera 
doan izango da 21:00etatik 
00:00etara (azken sarrera 
23:15ean). 

19-20 Ar.-Az.
Moda Zuzenean 
Kutxa Kultur Moda programaren 
diseinatzaileek proposamenak 
erakutsi eta saltzeko gunea. 
Egunotan Maider Alzaga&Tocados 
OH marka egongo dira. 

2023ko ABUZTUA/IRAILA Agenda www.artzape.eus webgunean 
eguneratzen dugu. Adi egon!

AGENDA



Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro



Behar f is iologikoak asetzeko ez ezik, 
sozializaziorako eremu ezin hobeak dira 
tabernak; herrikideekin biltzeko, hitz egiteko, 

elkar ezagutzeko, kantatzeko, dantzatzeko... Bertan 
elkartu ohi gara, batzuetan kafe baten bueltan eta 
besteetan, argazkian bezala, txakolin kopa batekin.

Egun, oso naturalizatuta dugun irudi hori, ordea, 
orain urte batzuk ezin zitekeen imajinatu ere egin. 
Emakumeak taberna giroan ibiltzea gaizki ikusia 
zegoen eta ostatuak eremu zeharo maskulinizatuak 
ziren. Leku publiko hori, soilik, gizonezkoena zen, 
eta emakumeak non geratzen ziren, bada? Betikoa, 
eremu pribatua zen eurena, alegia, etxea. Testuinguru 
hori ederki islatzen du Oskorriren abesti ezagunak ere: 
Aita-semeak tabernan daude, ama alabak jokoan...

Apurka-apurka, ari gara ikuspegi hori iraultzen eta 
eremu publiko desberdinak geureganatzen. Hala, 
plazak bezala, tabernak ere herriaren isla bihurtu dira, 
bai bertan dauden pertsonen generoari dagokionez, 

baita jatorriari dagokionean ere. Gero eta aniztasun 
handiagoa dago. Hala, lanean nahiz aisialdian 
topa ditzakegu, besteak beste, Errumanian, Irlandan, 
Senegalen edota Argentinan jaiotako getariarrak. Izan 
ere, sozializaziorako ez ezik, integraziorako ere tresna 
baliagarriak izan daitezke tabernak.

Elkargune berriak sortzen eta zaharrak birpentsatzen 
dihardugu, kalea, gaua eta tabernak gureak ere 
badirelako. Gizarte berdinzaleago eta justuago bat 
eraiki nahi badugu, denok batera egin behar dugu 
arraun norabide berean, atzean inor utzi gabe.

Azkenik, Salbatore Jaiak gainean ditugunez, ez genuke 
esan gabe utzi nahi errespetuan eta elkar zaintzan 
oinarritutako harremanen bidez, festa bikainak ospatu 
nahi ditugula. Soilik, herritar guztion ekarpenarekin 
eta ahaleginarekin lor baititzakegu errespetuzko eta 
erasorik gabeko festak.

Hori esanda, ondo pasa Salbatore Jaiak!!!

LIBRE IZATEKO GARA JAIOAK!

EZ GARA ISILDUKO...abuztuan


